
ಅಷ್ಟಾವಕ್ರ  ಉವಾಚ  ॥

ಅವಿನಾಶಿನಮಾತ್ಮಾನಮೇಕಂ  ವಿಜ್ಞಾಯ  ತತ್ತ್ವತಃ  ।
ತವಾತ್ಮಜ್ಞಾನಸ್ಯ  ಧೀರಸ್ಯ  ಕಥಮರ್ಥಾರ್ಜನೇ  ರತಿಃ  ॥  3-1॥

ಆತ್ಮಾಜ್ಞಾನಾದಹೋ  ಪ್ರೀತಿರ್ವಿಷಯಭ್ರಮಗೋಚರೇ  ।
ಶುಕ್ತೇರಜ್ಞಾನತೋ  ಲೋಭೋ  ಯಥಾ  ರಜತವಿಭ್ರಮೇ  ॥  3-2॥

ವಿಶ್ವಂ  ಸ್ಫುರತಿ  ಯತ್ರೇದಂ  ತರಂಗಾ  ಇವ  ಸಾಗರೇ  ।
ಸೋಽಹಮಸ್ಮೀತಿ  ವಿಜ್ಞಾಯ  ಕಿಂ  ದೀನ  ಇವ  ಧಾವಸಿ  ॥  3-3॥

ಶ್ರುತ್ವಾಪಿ  ಶುದ್ಧಚೈತನ್ಯ  ಆತ್ಮಾನಮತಿಸುಂದರಮ್  ।
ಉಪಸ್ಥೇಽತ್ಯಂತಸಂಸಕ್ತೋ  ಮಾಲಿನ್ಯಮಧಿಗಚ್ಛತಿ  ॥  3-4॥

ಸರ್ವಭೂತೇಷು  ಚಾತ್ಮಾನಂ  ಸರ್ವಭೂತಾನಿ  ಚಾತ್ಮನಿ  ।
ಮುನೇರ್ಜಾನತ  ಆಶ್ಚರ್ಯಂ  ಮಮತ್ವಮನುವರ್ತತೇ  ॥  3-5॥

ಆಸ್ಥಿತಃ  ಪರಮಾದ್ವೈತಂ  ಮೋಕ್ಷಾರ್ಥೇಽಪಿ  ವ್ಯವಸ್ಥಿತಃ  ।
ಆಶ್ಚರ್ಯಂ  ಕಾಮವಶಗೋ  ವಿಕಲಃ  ಕೇಲಿಶಿಕ್ಷಯಾ  ॥  3-6॥

ಉದ್ಭೂತಂ  ಜ್ಞಾನದುರ್ಮಿತ್ರಮವಧಾರ್ಯಾತಿದುರ್ಬಲಃ  ।
ಆಶ್ಚರ್ಯಂ  ಕಾಮಮಾಕಾಂಕ್ಷೇತ್  ಕಾಲಮಂತಮನುಶ್ರಿತಃ  ॥  3-7॥

ಇಹಾಮುತ್ರ  ವಿರಕ್ತಸ್ಯ  ನಿತ್ಯಾನಿತ್ಯವಿವೇಕಿನಃ  ।
ಆಶ್ಚರ್ಯಂ  ಮೋಕ್ಷಕಾಮಸ್ಯ  ಮೋಕ್ಷಾದ್  ಏವ  ವಿಭೀಷಿಕಾ  ॥  3-8॥

ಧೀರಸ್ತು  ಭೋಜ್ಯಮಾನೋಽಪಿ  ಪೀಡ್ಯಮಾನೋಽಪಿ  ಸರ್ವದಾ  ।
ಆತ್ಮಾನಂ  ಕೇವಲಂ  ಪಶ್ಯನ್  ನ  ತುಷ್ಯತಿ  ನ  ಕುಪ್ಯತಿ  ॥  3-9॥

ಚೇಷ್ಟಮಾನಂ  ಶರೀರಂ  ಸ್ವಂ  ಪಶ್ಯತ್ಯನ್ಯಶರೀರವತ್  ।
ಸಂಸ್ತವೇ  ಚಾಪಿ  ನಿಂದಾಯಾಂ  ಕಥಂ  ಕ್ಷುಭ್ಯೇತ್  ಮಹಾಶಯಃ  ॥  3-
10॥

ಮಾಯಾಮಾತ್ರಮಿದಂ  ವಿಶ್ವಂ  ಪಶ್ಯನ್  ವಿಗತಕೌತುಕಃ  ।
ಅಪಿ  ಸನ್ನಿಹಿತೇ  ಮೃತ್ಯೌ  ಕಥಂ  ತ್ರಸ್ಯತಿ  ಧೀರಧೀಃ  ॥  3-11॥

ನಿಃಸ್ಪೃಹಂ  ಮಾನಸಂ  ಯಸ್ಯ  ನೈರಾಶ್ಯೇಽಪಿ  ಮಹಾತ್ಮನಃ  ।
ತಸ್ಯಾತ್ಮಜ್ಞಾನತೃಪ್ತಸ್ಯ  ತುಲನಾ  ಕೇನ  ಜಾಯತೇ  ॥  3-12॥



ಸ್ವಭಾವಾದ್  ಏವ  ಜಾನಾನೋ  ದೃಶ್ಯಮೇತನ್ನ  ಕಿಂಚನ  ।
ಇದಂ  ಗ್ರಾಹ್ಯಮಿದಂ  ತ್ಯಾಜ್ಯಂ  ಸ  ಕಿಂ  ಪಶ್ಯತಿ  ಧೀರಧೀಃ  ॥  3-
13॥

ಅಂತಸ್ತ್ಯಕ್ತಕಷಾಯಸ್ಯ  ನಿರ್ದ್ವಂದ್ವಸ್ಯ  ನಿರಾಶಿಷಃ  ।
ಯದೃಚ್ಛಯಾಗತೋ  ಭೋಗೋ  ನ  ದುಃಖಾಯ  ನ  ತುಷ್ಟಯೇ  ॥  3-14॥

